
Nafarroako Gobernuak automobilen eta industria-ibilgailuen gidatze efizienterako 164 ikastaro eskaintzen ditu aurten

Azken urteetan 1.311 pertsona trebatu dira gidatze efizienteko tekniketan 

Asteazkena, 2009ko apirilaren 22a. Nafarroako Gobernuak, Garraioko Zuzendaritza Nagusiaren bidez, Energiaren Dibertsifikazio eta Aurrezpenerako Institutuarekin lankidetzan, maiatzaren 1etik urriaren 15era automobilen eta industria-ibilgailuen gidatze efizienterako 164 ikastaro eskaintzen ditu, energia-aurrezkia eta –efizientzia sustatzea bultzatzeko. 


Susana Labiano Bastero Nafarroako Garraioko zuzendari nagusiak gaur goizean egindako prentsaurrekoan ikastaro hauen laugarren edizioa aurkeztu du. Ekimena Nafarroako Gobernuak eta Energiaren Dibertsifikazio eta Aurrezpenerako Institutuak energiaren aurrezpen eta eragimenerako Espainiako Estrategiaren Ekintza Planean aurreikusitako jarduketak zehaztu eta abian jartzeko sinatu zuten hitzarmenaren barruan sartzen da. Gaur goizeko ekitaldian Nafarroako Ingurumen arloko Baliabideen Zentroko zuzendari gerenteak ere parte hartu du, entitate horrek programa kudeatzearen ardura baitu.

Gidatze efizienterako ikastaroen 2009ko edizioan 164 trebakuntza-ikastaro programatu dira, 37 industria-ibilgailuei bideratuta eta 127 automobilei. Jarduera honen aurrekontua 148.400 eurokoa da (93.000 industria-ibilgailuentzat eta 55.400 automobilentzat), eta xedea gidatzeko modu berria sustatzea da, erregaia eta horrenbestez dirua aurrezteaz gain kutsatzaileak eta berotegi-efektuko gasak atmosferara isurtzea murrizteko (aipatzekoa da Garraioen sektoreak 2007an Nafarroako energia-kontsumo osoaren %37,18 hartu zuela). Era berean, gidatze efizienteko teknikak aplikatuta bide-segurtasuna eta gidatzeko erosotasuna handitzen dira. Ikastaro hauen bidez 1.311 pertsona trebatu dira gidatze efizienteko tekniketan, 779 automobilen modalitatean eta 532 industria-ibilgailuetan.

Aurtengo berrikuntzen artean, besteak beste, ikastaroen kopurua handitzea aipatu behar da, Nafarroako Ingurumen arloko Baliabideen Zentroak zuzenean eskainitakoez gain doako ikastaroak programatuta lankidetzan aritzea hautatzen duten Nafarroako autoeskolek emandako ikastaroak egongo dira eta. 

Ikastaroak industria-ibilgailuentzat

Industria-ibilgailuen ikastaroetako programazio zehatzari dagokionez, 37 trebakuntza-saio antolatzea aurreikusi da, 9 parte-hartzaileko moduluetan bildutako 333 pertsonarentzat. Ikastaroak bidaiarien hiri barruko eta hiriarteko garraioan aritzen diren gidariei, salgaien garraioan aritzen diren gidariei eta ibilgailu propioak dituzten administrazio publikoko erakundeei bideratuta daude. 

Formatuari dagokionez, bi aukera planteatu dira, egun bakarrean edo bi egunetan, gidarien eta horien enpresen ezaugarrietara egokitzeko eta ikastarora joatea errazteko.

Aurtengo berrikuntza moduan, Nafarroako Errepide bidezko Garraioaren eta Logistikaren Enpresaburuen Elkartea (ANET) industria-ibilgailuentzako ikastaroetan trebatze-entitate berria izango da.

Ikastaroak automobilentzat

Automobilentzako programazioari dagokionez, 127 ikastaro programatu dira, eta horien iraupena lau ordukoa izango da.

Automobilentzako trebakuntza-saioak kasuan kasuko jarduerak garatzeko ibilgailu propioak dituzten entitate publiko eta pribatuei bideratuta daude, eta iaztik aurrera, herritar guztiei. Ikastaro hauetako asistentzia maila %95ekoa izan zen iaz. 

Ekimen honetan parte hartzeko betekizunak gida-baimenean bi urtetik gorako antzinatasuna izatea eta urtean gutxienez 10.000 eta 15.000 kilometro bitartean egitea dira.   

Bi kasuetan, industria-ibilgailuen eta automobilen kasuan, ikastaroak garatzeko eskema berdina izango da: aurretik hautatutako ibilbidean benetan gidatzeko txanda egingo da, gidariak aurretik jarraibiderik jaso gabe; ikasgelan eduki teorikoak azalduko dira gidatze efizientearen kontzeptuak eta teknikak transmititu eta justifikatzeko; aurretik hautatutako ibilbide berean benetan gidatzeko beste txanda bat egingo da, gidariak ikasi dituen teknikak aplikatu ditzan; eta, amaitzeko, esperientzien eta datuen analisien bateratze-lana egingo da.

Trebakuntza-ikastaroen amaieran, parte-hartzaile guztiek DVD bat jasoko dute, "Gidatze Efizientearen Teknikak" bideoarekin eta "Mugikortasun iraunkorragorako arauak" aurkezpenarekin.

Ikastaroetan parte hartzeko interesa duten pertsona guztiak Ingurumen arloko Baliabideen Zentroarekin harremanetan jar daitezke, 948 140818 telefono-zenbakiaren edo energia4@crana.org posta elektronikoaren bidez.

Gidatze efizientea

Gidatze efizienteko tekniken bidez asko aurrezten da gasen isurketari eta erregai kontsumoari dagokienez, baita ekonomiari dagokionez ere. Ingurumen-abantailez gain, teknika horiek garraio-enpresa batentzat asko aurreztea esan nahi dute.

Modu horretan, 2008ko edizioko parte-hartzaileek egindako zenbatespenen arabera, automobilen 506 erabiltzaileetako bakoitzak ikasitakoa aplikatuko balu ikasle eta urte bakoitzeko 17.000 kilometroko batez bestekoa aplikatuz, parte-hartzaile bakoitzak urtero 189 litro erregai aurreztuko lituzke, hau da, 217 euro, eta atmosferara CO2-ren 0,5 tona isurtzea saihestuko luke. 

Industria-ibilgailuen gidarien kasuan, 289 ikasleetako bakoitzarentzat ikasle eta urte bakoitzeko 60.200 kilometroko batez bestekoa aplikatuz, modu indibidualean 2.315 litro erregai eta 2.661 euro aurreztuko lirateke eta CO2-ren 6,2 tona gutxiago isuriko lirateke atmosferara. 

